
J&K Petersen og 
Løvubetong sam-
starva um veiting
Tá Sosialurin í blaðnum seinasta mikudag nevndi 
levering av sproytubetongi inni í Eysturoyartunlinum, 
stakk ein lítil misskiljing seg upp

Vilmund Jacobsen

Tað er J&K Petersen, sum 
veitir alt betongið inni í 
Eysturoyartunlinum, 
Streymoyarmegin, og tað 
er Løvubetong, sum veit­
ir sproytubetongið til 
Eysturoyartunnilin, 
Eysturoyarmegin.

Tað er nevniliga so­
leiðis, at J&K Betong og 
Løvubetong eru í sam­
starvi um hesa verkætl­
an.

Hóast J&K Petersen 
ger allar innkomuvegir 
til tunlarnar, bæði í Eyst­
uroy, Streymoy og í 
Sandoynni, so hevur 
leveringin av betongi 
“inni” í tunnlinum stóran 
týdning. 

Í samband við hesa 
stóru verkætlan, vórðu 
Løvubetong og J&K 
Betong útvald til at lev­
era alt sproytibetongið, 
sum skal sproytast og 
leverast inni í tunnlinum. 

Grundgevingin fyri, at 
NCC valdi hesa loysn var 
eitt nú, at hesi bæði be­
tongfeløg fóru í samstarv  
um leveringina av 

sproytibetonginum, sum 
skuldi inn í tunnilin. 

Eisini var samstarvið 
millum feløgini, ið levera 
betong til tunnilin, eitt 
tryggari val hjá NCC at 
velja, tá feløgini kunnu 
supplerað hvørt annað, 
og leveringin av betong­
inum soleiðis varð betur 
tryggjað við tveimum 
feløgum og veitarum.

Tá tunnilsverkætlanin 
byrjaði, gjørdu J&K Be­
tong og Løvubetong av­
talu við NCC um veiting 
av betong til størstu 
tunnilsætlan í Føroya 
søgu. 

Avtalan fevndi um 
alla tunnilsverkætlanina, 
og verður betong sostatt 
veitt til bæði Eysturoyar­
tunnilin og Sandoyar­
tunnilin. 

Avtalan hevur tryggjað 
bæði J&K Petersen og 
Løvubetong samstarv 
við NCC tey næstu árini, 
og avtalan hevur eisini 
ført við sær, at bæði 
virkini hava fingið 
norska góðkenning sum 
veitarar, og hava harvið 
megnað at gingið høv­

uðsentreprenørinum 
NCC á møti um krøv til 
dygd, trygd og prís. 

Í samband við avtal­
una hava J&K Petersen 
og Løvubetong gjørt 
neyðugar íløgur í betong­
anleggini, sum sam­
stundis framtíðartryggja 
góðskubetong til før­
oyska marknaðin, og 
nýggja útgerðin er so 
mikið framkomin, at hon 
lýkur øll altjóða krøv, 
bæði til betong og lever­
ing.

Samlaða veitingin av 
betongi kemur at liggja 
um umleið 145.000m3.

- Nútímansgerð av 
blandistøðunum kemur 
at bera í sær, at virkini í 
framtíðini eisini kunnu 
levera stál- og fiburbe­
tong og verður mett, at 
hetta eisini kemur at fáa 
góða ávirkan á virksemið 
frameftir. Nýggi møgu­
leikin við stál- og fibur­
betongi kemur at gera 
betongarbeiði bæði lætt­
ari og effektivari í ger­
andisdegnum, siga J&K 
Petersen og Løvubetong.

Fólk úr 
Sundalagnum hava nú 
tikið stig til áhugasíðu 
á Facebook til frama 
fyri Hvalastøðina við 
Áir. Endamáli at 
kveikja áhuga fyri 
hvalastøðini og at 
savna tilfar um støðina. 

Roynist framvegis 
smáligt við upsanum

Hóast nógvur toskur og nógv hýsa 
eru at fáa, er ikki líkt til, at tað 
ordiliga vil tørna til við upsa.

Vilmund Jacobsen

Seinasta fríggjadag vóru 
øll partrolarapør til fiski­
skap, men fiskiskapurin 
eftir upsa er smáligur. 
Skipini fáa tó eisini 
nakað av toski og longu. 
Partrolararnir koma inn 
at landa, sum henda vik­
an gongur.

Tveir djúpvatnstrolar­
ar eru nýliga byrjaðir túr, 
og tí er ivasamt, um teir 
koma inn aftur at landa 
hesa vikuna. Djúpvatns­
trolararnir fiska upsa, og 
teir fáa eisini nakað av 
toski og longu.

Fríggjadagin, áðrenn 
hann øtlaði veðrið, vóru 

tveir trolbátar til fiski­
skap. Teir hava fiskað 
havtasku og komu ætl­
andi inn at landa fyri ill­
veðrið.

Trolbátarnir fara út 
aftur, tá veðrið batnar.

Fríggjadagin vóru 
eisini trý garnaskip til 
fiskiskap eftir svart­
kalva, men skipini høvdu 
smáligan fiskiskap.

- Væntandi koma øll 
garnaskipini inn at landa 
hesa vikuna. 

Á Fiskamarknaði Før­
oya vistu tey fríggjadagin 
at siga, at eitt garnaskip í 
løtuni leggur um til 
línuveiði.

Lea fekk 
gávugóðs
Vilmund Jacobsen

Gávugóðs úr Grunni 
Thorvalds Poulsen av 
Steinum varð seinasta 
fríggjakvøld latið Leu 
Kampmann, sangara 
og sangskrivara. Hetta 
hendi við hátíðarhaldi á 
Fróðskaparsetrinum. 
Hansina Iversen, 
myndlistafólk, sum situr 
í tilmælisnevndini hjá 
grunninum, segði m.a. 
í grundgevingini fyri at 
lata henni gávugóðsið: 
"Í tónleikinum hjá 
Leu hoyrist, at hon 
er uppvaksin við 
klassiskum tónleiki, eitt 
nú í kórútsetingunum í 
innspælingum hennara, 
og huglagið í tónleikinum 
er inspirerað av klassiska 
tónleikinum. Men, 
huglagið og íblásturin 
kemur sanniliga eisini frá 
rútmiska tónleikinum og 
kendum sangskrivarum, 
sum Leonard Cohen, Joni 
Mitchell og Jeff Buckley..."
Lea Kampmann 
gongur nú á triðja ári 
á tónleikamiðnámi í 
Tórshavnar Musikkskúla.
Thorvald Poulsen 
av Steinum var 
urtagarðsmaður í Havn, 
sum testamenteraði 
pengar í ein grunn, sum 
skuldi stuðla og eggja 
gávuríkum ungum 
listafólkum til útbúgving. 
Í nevndini fyri grunnin 
sita altíð rektarin á 
Fróðskaparsetrinum, 
forfólkið í LISA og forfólkið 
í Føroya Lærarafelag.  
Í takkarrøðuni segði Lea 
Kampmann, at hon sum 
fimm ára gomul flutti til 
Danmarkar. Tá hon hevði 
lokið studentsprógv, flutti 
hon aftur til Føroya. 
Í fyrstu atløgu var ætlanin 
hjá henni at vera “heima” 
í eitt hálvt ár. Nú eru fýra 
ár liðin, og Lea kennir 
Føroyar sum sítt heim. 
Hon ætlar sær tó av 
landinum fyri at nema 
sær útbúgving innan 
tónleik, og stuðulin frá 
Thorvaldi kemur væl við.
Tað var Stýrið fyri Grunn 
Thorvalds Poulsen av 
Steinum, sum boðaði frá 
hesum í tíðindaskrivi 
fríggjakvøldið.

Tekniska deild hjá 
Nes kommunu hevur 
nú fingið nýggja 
gravimaskinu, og 
fyri jól kom eisini 
ein mini-dumpari. 
Hetta eru hent 
amboð, sum verða 
nógv brúkt í dagliga 
virkseminum.


